
Gou Mbouj Dwg Cungj Vunz Haenx

Miz geij baez de daj aen siujgih he dajdienh
hawj bouxwnq, naeuz swhgeij youq gijmaz gijmaz
siujgih, doeklaeng bouxde cungj laihnaeuz de youq
rog guek. De mbouj rox gyoengqde guhmaz hawj
diegyouq an gij coh baenzneix, mboujgvaq de
roxyiuj, gijneix cungj dwg canghfungsij bang an.
Bihaenx de caeuq Vangz Fuzgauh doxgap hai
gunghswh, hix dwg cingj vunz bang an coh,
gvaqlaeng de cij rox, an aen coh neix couh hawj
bouxwnq 20 fanh maenz.

Ai Lujei youq bakdou dajdienh hawj Dangz
Veigwz.Ciuq Dangz Veigwz dazyinx, de swnhleih ra
daengz 12 doengh 2 danhyenz, nyaenj lingzdou le
haeuj daengz ndaw laedienh. Caenhguenj songde
haemq sug, hoeng seizneix Dangz Veigwz lijdwg
gingjgaeh raixcaix, aenvih gij vunz maij guh gij sach
neix cungj roxyiuj, dingzlai vunz ngaiz gaemh
haeujbae haenx cungj dwg ngaiz baengzyoux gauq.
Mwhhaenx Vangz Fuzgauh daiq de daeuj caeuq
Dangz Veigwz guhcaemz, de itbuen cungj dwg youq
henznden yawj nauhyied. Hainduj Vangz Fuzgauh
gyoengqde dwg dwk samgoeng, nanz mbouj nanz de
hix at mbat ngaenz he, miz saekseiz bouxwnq saw lai
le roxnaeuz dajdienh, hawj de lawh yaep he, de hix
dwg mbouj saw mbouj hingz. Gvaglaeng Vangz
Fuzgauh gyoengqde haep bej, dacuq dicuj, baez saw
baez hingz couh song sam fanh maenz, mbouj hung
mbouj iq. Hoeng danghnaeuz miz vunz siengj heuh
de dwk bej, de dingzlai cungj mbouj gamj dwk.
Daxboh caengz dai gaxgonq naeuz hawj de ciuhvunz
gaej guh seiq yiengh: It dwg gaej guhdoj, ngeih dwg
gaej bae biuz, sam dwg gaej supdoeg, seiq dwg
gae] cuengq gauhlidai. Daxboh baenzneix son miz
yienzaen, daxgoeng de gaxgonq ciepswnj gvaq faenh
cojnieb he, youq Bwzvah Si Maxdaeuz Gai miz haj,
roek aen bouqdiemq, baengh sou ngaenzco couh
ndaej gvaq saedceij ndei lo. Hoeng, daxgoeng
mboujdanh cit iennaez, lij maij guhdoj, yaek
gaijfang mboujdanh dawz bouqdiemq cungj daejat
hawj bouxwnq liux, lij yiemq haujlai ngaenz dem.
Ndeigvaq gaijfang le gimq iennaez, bouxcaiqcawj
daxgoeng hix cungj ngaiz gaemh haeuj ndaw gam

bae liux, hoeng daxgoeng daengx ndang caenh dwg
naeng bau ndok guh mbouj baenz hong lo, daiq
daengx ndang bingz hauxseng couh gvaqgseiq lo.
Yienznaeuz daengz daih daxboh le cungj mboujmiz
gijmaz doxgaiq ngengh hawj vunz yawj, hoeng
daxboh guhvunz cinggqdangq, guhsaeh mingzbeg,
soglaiz mbouj guh saek yiengh saehyak saehrwix,
gijneix de cungj sim’onj dangqmaz.

Dangz Veigwz miz di maij caeuq Ai Lujci
doxgyau, dwg aenvih daxmeh Dangz Veigwz bigong
doengh soujsuz, lij caz ok lumjbaenz bienq bingh-
aizewngq dem, aeu ciengzgeiz gwn faenjlingzcih cij
baenz. De couh dwg cienmonz gaicawx huqduj lo,
rox gwnz Byaginzvangz baihsaebaek Guengjsae miz
raetlingzcih, baenzneix de couh soengq geij hab
hawj Dangz Veigwz, daxmeh de gwn le bingh ndei
haujlai. Gvaqlaeng Dangz Veigwz gagnyinh mbouj
ndei eigsei caiq beg aeu gij doxgaiq de, swhgeij
cigciep heuh aen cangj haenx geiq gvaqdaeuj, Ai
Lujei 1lij mbouj lumz bang de gangj gyaq, mbaet
ndaej haujlai ngaenz. Daengz seizneix, de cungj
mbouj rox Dangz Veigwz guh gijmaz hong, caenh
gingciengz dingq de gangj “ndaw daiz” “ndaw daiz”,
hix mbouj rox dwg gijmaz daiz. Lumjbaenz daihgya
cungj nyinh de dwg sengj densidaiz, mboujgvaq
daihgya cungj mbouj gangj okdaeuj. Gyoengqvunz
caeuq de dwk bej haenx hix dwg baenzneix, miz
boux heuh Cai lauxbanj, miz boux heuh Lij cungj,
miz boux he heuh Denz gyausou. Ai Lujci caeuq
gyoengqde cungj mbouj aiq sug, yienhnaeuz cungj
doxrox dienhvah, hoengh mboujmiz saek boux daj
gvaq.

Ok laelaeuz le youh haeuj aen doudiet he, Ai
Lujci cij rox gizneix dwg aen vwnzva veisoj seivunz
he, ciemq baenz song dauq fuengz. Baez yawj couh
rox ranzcawj maij sawfap deugaek nem soucomz
huggeqlaux, mbangj funghranz rangfwtfwt, mbangj
funghranz baij rim gak cungj gvihgyaq bohliz. Dangz
Veigwz daiq de haeuj ndaw funghranz gwn caz he
bae, henz bakdou baij aen daizgwncaz yungh goenq
faexhoengz deu baenz he, henz conghcueng dwg aen
daizmazcieng hung he.

Dangz Veigwz daiq Ai Lujci daengz henz
daizmazcieng, de yawjraen lij miz sam bouxvunz
naengh youq gizhaenx, de caenh roxnaj boux he
heuh Lij cungj, song bouxwnq mbouj roxnaj. Lij
cungj yawj de naeuz:“Ai lauxbanj mwngz dwk Iwi?”

Ai Lujei ngauzngauz gyaeuj: “Mbouj dwk,
mbouj dwk. Sou gag dwk ba.”

“Baenzneix mwngz bang raeuz swiq bej ba.”
Dangz Veigwz naeuz. “Baihhaenx miz raemxcaz
swhgeij dauj.”

Ai Lujci bang Dangz Veigwz gyoengqde swiq
bej song diemj lai cung, gingqyienz ndaej souraemx
cien lai maenz. Mwh bouxhingz ndaej cienz cungj
daihfueng raixcaix, baez hawj couh bak song bak.
Dangz Veigwz baeznduj couh hawj de baenz song
bak maenz. Haidaeuz de lij mbouj ndei eigsei coq
ngaenz haeuj ndaw daeh bae, gvaglaeng ndaej lai le
couh seiz mbouj seiz laeglemx yo hwnjdaeu;.

Dangz Veigwz coenz vah he daihgya couh
mbouj guhdoj lo. Dangz Veigwz fanh haj maenz
ngaenzhau cungj saw liux, lij dajsuenq ciq Ai Lujei
di he dem, mboujgvaq Ai Lujci lingzsingj, gangj—
naeuz swhgeij mbouj daiq ngaenzhau, cijndei dawz

cien lai ngaenzraemx cungj hawj de liux.



